
КОМИ РЕСПУБЛИКАСА ПРАВИТЕЛЬСТВОЛÖН
ШУÖМ

«Коми Республикаса туй агентство йылысь 

положение вынсьöдöм йылысь» Коми Республикаса Правительстволöн 2005 во урасьöм тöлысь 7 лунся 16 №-а шуöмö вежсьöм пыртöм йылысь
Коми Республикаса Правительство шуис:

1. Пыртны «Коми Республикаса туй агентство йылысь положение вынсьöдöм йылысь» Коми Республикаса Правительстволöн 2005 во урасьöм тöлысь 7 лунся 16 №-а шуöмö татшöм вежсьöм:

Коми Республикаса туй агентство йылысь положение, мый вынсьöдöма  шуöмöн (содтöд), гижны содтöдын индöм серти.

2. Тайö шуöмыс вынсялö сiйöс кырымалан лунсянь.
Коми Республикаса Юралысь                                                  В. Гайзер
Сыктывкар

2010 вося рака тöлысь 22 лун

64 №

Коми Республикаса Правительстволöн 

2010 во рака тöлысь 22 лунся 64 №-а шуöм дорö

СОДТÖД
«ВЫНСЬÖДÖМА
Коми Республикаса Правительстволöн

2005 во урасьöм тöлысь 7 лунся 16 №-а шуöмöн

(содтöд)

Коми Республикаса туй агентство йылысь

ПОЛОЖЕНИЕ
I. Панас

1. Коми Республикаса туй агентство (водзö – Агентство) лоö Коми Коми Республикаса олöмö пöртысь власьт органöн, кодi нуöдö Коми Республикалöн регионса либö муниципалитеткостса автомашина туйясöн (водзö – автомашина туйяс) вöдитчöмын  да Коми Республикаын туй овмöсын государственнöй политика да пöртö олöмö аслас компетенцияын Коми Республика мутасын туй овмöсöн государствосянь веськöдлан могъяс.

2. Аслас уджын Агентство мыджсьö Россия Федерацияса Оланподув, федеральнöй оланпасъяс да Россия Федерацияса мукöд нормативнöй правовöй акт вылö, Коми Республикаса Оланподув, Коми Республикаса оланпасъяс да Коми Республикаса мукöд нормативнöй правовöй акт, а сiдзжö тайö Положение вылö.

3. Агентство нуöдö ассьыс уджсö кыдзи веськыда, сiдзи и олöмö пöртысь власьт федеральнöй органъяскöд, Коми Республикаын олöмö пöртысь власьт федеральнöй органъяслöн мутас органъяскöд, Россия Федерацияса субъектъяслöн олöмö пöртысь власьт органъяскöд, Коми Республикаса государственнöй власьт органъяскöд, меставывса асвеськöдлан органъяскöд, общественнöй котыръяскöд да мукöд организациякöд öтвылысь.

4. Агентство лоö юридическöй кывкутысьöн, сылöн эм лицевöй тшöт казначейство органъясын да банк учреждениеясын мукöд тшöт,  Коми Республикаса государственнöй канпаса да аслас ним вылын коми да роч кывъясöн печать да бланокъяс, мукöд печать, штамп да бланок.

5. Агентство сьöмöн могмöдсьö Коми Республикаса республиканскöй бюджетысь.

6. Агентстволöн места: Сыктывкар, Морозов улича, 115а керка.

II. Агентстволöн шöр могъяс

7. Агентстволöн шöр могъяснас лоöны:

1) лöсьöдны да пöртны олöмö автомашина туйясöн вöдитчöмын  да Коми Республикаын туй овмöсын государственнöй политика;
2) видзны да сöвмöдны автомашина туйяс, бурмöдны найöс  техническöй боксянь.

III. Агентстволöн полномочиеяс, удж
8.  Агентство аслас шöр могъяс серти пöртö олöмö татшöм полномочиеяс, удж:

1) лöсьöдö да пыртö колана ногöн Коми Республикаса Юралысьлы, Коми Республикаса Правительстволы видлалöм вылö Агентстволы сетöм юалöмъяс кузя правовöй акт балаяс;

2) лэдзö Агентство компетенциялöн могъяс кузя туй овмöсын правовöй актъяс;

3) лöсьöдö автомашина туйяс сöвмöдöмын инвестиция политикалысь шöр туйвизьяс;

4) планируйтö Коми Республикалысь туй уджсö мутасса планируйтан документъяс подув вылын, капитальнöя дзоньталöм, дзоньталöм, автомашина туйяс видзöм вылö сьöм рöскодуйтан нормативъяс подув вылын да автомашина туйяслысь транспортно-эксплуатационнöй серпассö донъялöм вылын, дыр кадся торъя мога уджтасъяс подув вылын;

5)  урчитöм пöрадок серти збыльмöдö Коми Республикалöн республиканскöй бюджетса медыджыд администратор да чöжöс администратор кузя, мый урчитöма Агентстволы урчитöм пöрадок серти;

6) урчитöм пöрадок серти пöртö олöмö Агентство да государственнöй учреждениеяс, кодъяслöн уджöн веськöдлö да удж бöрся видзöдö Агентство, уджöдöм вылö, организационно-методическöя веськöдлöм вылö да Агентстволы сетöм полномочиеяс збыльмöдöм вылö Коми Республикаса республиканскöй бюджетысь сетöм сьöм медыджыд юклысьлысь да босьтысьлысь могъяс;

7) öтув уджалö олöмö пöртысь власьт федеральнöй органъяскöд туй овмöс сьöмöн могмöдöм вылö федеральнöй бюджетысь Коми Республиканскöй бюджетö сьöм кыскöм кузя;

8) урчитöм пöрадок серти кыскö да видзö Коми Республикаса туй овмöс сöвмöдöм вылö небюджетнöй источникъясысь сьöм;

9) видзöдö автомашина туйяс видзöм бöрся;

10) донъялö законодательствоöн урчитöм пöрадок серти öтув вöдитчан автомашина туйяс техническöй боксянь;

11) котыртö да видзöдö авомашина туйяс стрöитöм, бурмöдöм, капитальнöя дзоньталöм, дзоньталöм да видзöм бöрся, а сiдзжö примитö уджъяс;

12) примитö уджö стрöитöм, бурмöдöм, капитальнöя дзоньталöм да дзоньталöм автомашина туй юкöнъяс;

13) урчитöм пöрадок серти збыльмöдö Агентствоса полномочиеяс олöмö пöртöмкöд йитчöм Коми Республикаса государственнöй могъяслы тöвар вайöм, уджъяс вöчöм, услугаяс сетöм кузя заказъяс лöсьöдысь, йöзöдысь государственнöй заказчиклысь могъяс;

14) примитö автомашина туйяслысь туйдорса полосалысь дорйöг урчитöм йылысь либö татшöм туйдорса полосалысь дорйöг вежöм йылысь решение;

15) лыддьö вытомашина туй вылын лоöмторъяс, вöчö лоöмторъяслысь анализ, сы лыдын сы кузя, мый йитчöма абу бур туй условиеяскöд, да лöсьöдö тайö условиеяссö артмöдысь помкаяс бырöдöм кузя мераяс;

16) арталö да прогнозируйтö автомашина туйяс вылын ветлöм;

17) сетö законодательство серти автомашина туйястi сьöкыд груз новлöдлысь транспортлы торъя разрешение;

18) автомашина туйяс бурмöдiгöн, капитальнöя дзоньталiгöн да дзоньталiгöн, лёк природно-климатическöй условиеяс дырйи, автомашина туйлöн, сылöн юкöнлöн  конструктивнöй элементъясса подув вынйöр чинiгöн да мукöд дырйи туй безопасносьт лöсьöдöм могысь, а сiдзжö федеральнöй законодательствоöн мукöд дырйи недыр кад вылö дзескöдö либö дугöдö транспортлысь ветлöм;

19) вынсьöдö автомашина туйяс стрöитöм, бурмöдöм, капитальнöя дзоньталöм, дзоньталöм, видзöм вылö проектнöй, сметнöй документация,  а сiдзжö сы дорö вежсьöмъяс да содтöдъяс;

20) сöгласуйтö автомашина туйяслöн отводса полоса дорйöгын инженернöй коммуникацияяс вöчöм либö выльысь вöчöм проектируйтiгöн инженернöй коммуникацияяс планируйтан меститöм;

21) сöгласуйтö автомашина туйяслöн туйдорса полоса дорйöгын капитальнöя стрöитан объектъяс, туй удж могмöдысь объектъяс, туйса сервис объектъяс стрöитöм, бурмöдöм, рекламнöй конструкцияяс, юöртан щитъяс да инöдъяс вöчöм;

22) сöгласуйтö автомашина туйяслöн мукöд автомашина туйкöд вомöналöм да автомашина туйяслöн мукöд автомашина туйкöд йитчöм стрöитöм, выльмöдöм, капитальнöя дзоньталöм, дзоньталöм;

23) сöгласуйтö автомашина туйяслöн туйдорса полоса дорйöгын инженернöй коммуникацияяс  вöчöм либö выльысь вöчöм;

24) сетö автомашина туйяслы ним да идентифицируйтан номер;

25) урчитö автомашина туйяслысь кузьтасö;

26) арталö Агентстволы оперативнöя веськöдлöм могысь сетöм автомашина туйяс да автомашина туйяслöн отвод полоса дорйöгын муяс;

27) сетö законодательство серти туй овмöсын государственнöй услугаяс сетысь да государственнöй эмбурöн вöдитчысь олöмö пöртысь федеральнöй власьт органö автомашина туйяс йылысь юöръяс найöс Автомашина туй государственнöй öтувъя реестрö пыртöм могысь;

28) нуöдö эмбурлысь инвентаризация эмбур техническöй боксянь урчитöм могысь, техническöй документация да эмбур, сы лыдын му участокъяс вылö право эскöдысь документъяс эмлун эскöдöм могысь, эмбурöн бура вöдитчан мераяс урчитöм могысь;
29) законодательствоöн урчитöм пöрадок серти Коми Республикаса туй овмöсын могмöдö Коми Республикалысь эмбура тöждъяс;

30) вöзйö сетны Коми Республикаса государственнöй асэмбурö пырысь да Агентстволы оперативнöя веськöдлöм улö сетöм эмбур Россия Федерацияса законодательство да Коми Республикаса законодательство серти  муниципальнöй юкöнъясса асэмбурö;

31) дасьтö Россия Федерацияса законодательство серти  федеральнöй тöдчанлуна öтув вöдитчан автомашина туйяс лыддьöгö вежсьöмъяс пыртöм йылысь  вöзйöмъяс;
32) дасьтö Россия Федерацияса законодательство да Коми Республикаса законодательство серти му участокъяс юклöм, öтувтöм, выльысь юклöм йылысь либö Коми Республикаса государственнöй асэмбурö пырысь да оперативнöя веськöдлан инöд серти Агентстволы сетöм автомашина туйяс стрöитöм либö видзöм вылö сетöм му участокъясысь, а сiдзжö государственнöй асэмбурö пырысь муяс петкöдöм йылысь документъяс;
33) оформитö Россия Федерацияса законодательство да Коми Республикаса законодательство серти Коми Республикаса государственнöй асэмбурö пырысь да оперативнöя веськöдлан инöд серти Агентстволы сетöм автомашина туйяс стрöитöм либö видзöм вылö сетöм му участокъяс вылö инöд урчитысь документъяс;

34) могмöдö юöрöн Агентство компетенцияö пырысь юалöмъяс серти автомашина туйясöн вöдитчысьясöс;

35) сетö меставывса асвеськöдлан органъяслы методическöй да юöртан отсöг туй уджлöн юалöмъяс кузя;

36) планируйтö да котыртö Коми Республикаса туй овмöсын уджалысь кадръясöс велöдöм, выльысь велöдöм да налысь тöдöмлунъяс кыпöдöм;

37) пöртö олöмö аслас компетенцияын Коми Республика мутасын удж видзöмын государственнöй политикалысь шöр туйвизьяс;

38) дорйö Россия Федерацияса законодательство да Коми Республикаса законодательство серти государственнöй гуся юöр видзöм да юöр техническöя видзöм;

39) участвуйтö Россия Федерацияса законодательство да Коми Республикаса законодательство серти автомашина туйясын виччысьтöм лоöмторъяслысь колясъяс бырöдöмын;
40) дасьтö Агентстволысь мобилизационнöй дасьлун, а сiдзжö  видзöдö Агентствоöн организационно-методическöя веськöдлан, координируйтан да видзöдан Коми Республикаса государственнöй учреждениеяслысь мобилизационнöй дасьлун бöрся;

41) збыльмöдö урчитöм пöрадок серти оперативнöя веськöдлан инöд вылын Агентстволы сетöм эмбурöн киын кутан, вöдитчан да веськöдлан инöд;
42) дасьтö да вынсьöдö Агентстволысь административнöй регламент, Агентстволысь государственнöй могъяс збыльмöдан (государственнöй услуга сетан) административнöй регламентъяс;

43) бурмöдö да пыртö Агентстволöн уджö коррупциялы паныд мунысь механизмъяс;

44) вöчö Россия Федерацияса законодательство да Коми Республикаса законодательство серти Агентстволöн нормативнöй правовöй актъяслы да налöн балаяслы коррупциялы паныд экспертиза;

45) законодательствоöн урчитöм пöрадок серти организационно-методическöя веськöдлö, координируйтö да видзöдö туй овмöсын  Коми Республикаса государственнöй учреждениеяслöн удж бöрся;
46) збыльмöдö аслас полномочиеяс да Россия Федерацияса законодательство да Коми Республикаса законодательство серти мукöд мог.

9.  Индöм удж юкöнын полномочиеяс олöмö пöртöм могысь Агентстволöн эмöсь татшöм инöдъяс:

1) урчитöм пöрадок серти корны да босьтны Коми Республикаса государственнöй власьт органъяссянь, меставывса асвеськöдлан органъяссянь, организацияяссянь юöръяс, кутшöмъяс колöны Агентстволöн комепетенцияö пырысь могъяс кузя решениеяс примитöм вылö;

2) юöртны юридическöй кывкутысьяслы да торъя йöзлы Агентстволöн компетенцияö пырысь могъяс кузя;

3) кыскыны урчитöм пöрадок серти Агентстволöн комепетенцияö пырысь юалöмъяс решитöм могысь научнöй да мукöд организацияöс, учёнöйясöс да специалистъясöс;

4) котыртны сöвещайтчан да экспертнöй органъяс (сöветъяс, комиссияяс, группаяс, коллегияяс) индöм удж юкöнын, медым могмöдны öдйö да бура Агентстволы сетöм полномочиеяс;

5) петкöдлыны Коми Республикаса Правительстволöн тшöктöм кузя Агентстволöн компетенцияö пырысь могъяс кузя регионкостса да войтыркостса тшупöдын Коми Республикалысь интересъяс;

6) лоны петкöдлысьöн туй вылын лоöмторлысь, авариялысь, разрушениелысь да автомашина туйяс вылын мукöд нелючкилысь помка корсигöн законодательствоöн уполномочитысь органъясöн действиеяс вöчöм дырйи.
IV. Агентстволысь удж котыртöм

10. Агентствоöн веськöдлö юрнуöдысь, кодöс индö чинö да мездö чинысь Коми Республикаса Юралысь.

11. Агентствоса юрнуöдысь веськöдлö Агентстволöн став уджнас, уджалö öткöн веськöдлан принцип серти, ачыс кывкутö Агентстволы сетöм могъяс да полномочиеяс збыльмöдöмысь.

12. Агентствоса юрнуöдысьöс вежысьясöс индöны чинö да мездöны чинысь Россия Федерацияса законодательство да Коми Республикаса законодательство серти. Агентствоса веськöдлысьöс вежысьяс уджалöны Агентство нимсянь эсканпастöг веськöдлысьöн индöм правояс да могъяс серти.

Кор Агентствоса юрнуöдысь абу недыр кад, сылысь могъяссö пöртö олöмö Агентствоса юрнуöдысьöс медводдза вежысь, а кор абу  Агентствоса юрнуöдысьöс медводдза вежысь – Агентствоса юрнуöдысьлöн решение серти Агентствоса юрнуöдысьöс вежысьяс пиысь öти.

Кор Агентствоса юрнуöдысьлöн чиныс прöст, сэки Агентствоса юрнуöдысьлысь могъяс сетöм йылысь решениесö примитö Коми Республикаса Юралысь.

13. Агентствоса юрнуöдысь:

 1) уджалö Агентство нимсянь дöверенносьттöг, петкöдлö сiйöс став государственнöй да ёрд органын, меставывса асвеськöдлан органъясын, организацияясын;

2) юклö могъяссö аслас вежысьяс костын;

3) вынсьöдö Агентствоса тэчаса юкöдувъяс йылысь положениеяс, а сiдзжö Агентствоса уджалысьяслысь чина регламентъяс да чина инструкцияяс;

4) веськöдлö законодательство серти материальнöй да финансöвöй озырлунöн, мый сетöма законодательство серти Агентстволы;

5) вынсьöдö Агентстволысь тэчас, штатнöй расписание, а сiдзжö сiйöс видзöм вылö лöсялана финансöвöй воын Коми Республикаса республиканскöй бюджетын артыштöм бюджетнöй ассигнованиеяс серти рöскод смета;

6) босьтö да мездö уджысь Агентствоса уджалысьясöс, примитö Агентствоса уджалысьяс дорö ошкан мераяс да дисциплинарнöя мыждан мераяс;

7) решайтö государственнöй гражданскöй служба йылысь законодательство серти Агентствоын государственнöй гражданскöй служба нуöдöмкöд йитчöм могъяс;

8) лэдзö тшöктöдъяс, тшöктöмъяс да инструкцияяс Агентстволöн компетенцияö пырысь юалöмъяс кузя;

9) пöртö олöмö государственнöй гусятор видзöм кузя мероприятиеяс;

10) пöртö олöмö мукöд полномочие Россия Федерацияса законодательство да Коми Республикаса законодательство серти.».

Вудж. Коснырева Е.Г.,  11993 пас


